REZIME RADA

Brzi razvoj tehnologije omogućio je komercijalnu primjenu tehnika digitalne obrade slike koje su do skora bile rezervisane za dobro opremljene istraživačke laboratorije. Bolnice i druge ustanove zdravstvene zaštite se sve više okreću ka upotrebi digitalnih medicinskih slika koje su sve više prisutne u dijagnostici: rentgen, računarska tomografija (CT), magnetska rezonancija (MRI). Pošto slika nosi ogromnu količinu podataka, jasno je i da je obim podataka koji se skladište i razmjenjuju u sistemu ogroman. Postupci kompresije slike smanjuju veličinu datoteke potrebne za skladištenje i prijenos digitalne medicinske slike dok istovremeno čuvaju relevantne dijagnostičke informacije. Kompresija medicinskih slika omogućava ljekarima brži pristup ovim slikama dok čini upotrebu digitalnih medicinskih slika više ekonomski održivom. 

Cilj ovog magistarskog rada je opisati viziju i razvoj informaciono komunikacionog sistema zdravstvene zaštite uključujući elektronski zdravstveni karton (EZK), sistem za arhiviranje slike i komunikaciju (PACS) a s posebnim naglaskom na ocjenu tehnika za obradu tj. kompresiju digitalnih medicinskih slika kao što su JPEG i JPEG2000 standard. U ovom radu ocijenjena je i kompresija i rekonstrukcija dva različita modaliteta medicinske slike (CT i MRI) preko stepena kompresije koristeći standard JPEG i JPEG2000 koji za kompresiju s gubitcima koristi biortogonal CDF 9/7 wavelet i CDF 5/3 za kompresiju bez gubitaka. Ocijenjivanje i komparacija kompresije između ove dvije tehnike vršena je kroz objektivne mjere PSNR i MSE, a medicinke slike kompresovane i rekonstruisane JPEG2000 metodom su ocijenjene i subjektivnom analizom od strane specijalista radiologije kako bi se odredio najviši stepen kompresije koji je moguće postići bez gubitaka informacija bitnih za određivanje dijagnoze. Objektivnim mjerenjem pokazano je da JPEG2000 ima bolje rezultate kompresije od JPEG metode. Na osnovu stepena kompresije rekonstruisanih slika koje su ocijenjene da su prihvatljive za dijagnostičku upotrebu, dobivene su PSNR vrijednosti između 46,90 dB do 52,41 dB za CT slike i između ~40,00 dB do 51,74 dB za MRI. Tako, za radiološke aplikacije, stepen kompresije od 32:1 (0,25 bpp) je bio prihvatljiv za CT slike, a stepen kompresije od 45:1 (0,1768 bpp) je bio prihvatljiv za MRI slike. Stepen kompresije koji je postignut u kompresiji slike bez gubitaka iznosi 1,8769 bpp ili 4,26:1 za CT sliku i 2,2422 bpp ili 3,57:1 za MRI sliku. 

